


ԱՐԻ ՏՈՒՆ. ԵՐԱԶԱՆՔՆԵՐՆ ԻՐԱԿԱՆԱՑԱՆ…ՏԱՆԸ

	Կյանքում առաջին անգամ չգիտեմ  ինչից սկսել և սա հասկանալի է. այնքան զգացումներ և հույզեր են պատել ինձ, այնքան տպավորություններ ու հիշողություններ են ինձ ներշնչում, այնքան մտքեր ու գաղափարներ են կուտակվել գլխումս: Սա այն դեպքն է, երբ բառերը բավարար չեն և անզոր են արտահայտել իմ հոգեվիճակը:
	Եվ մատիտն իմ ձեռքում շարժվում է առաջ. ուզում եմ պատմել այն բոլոր անմոռանալի, անհոգ, երջանիկ և ուրախ օրերի մասին. 15 օր տանը… Հայրենիքում: Երբևէ  չէի մտածի, որ այդ օրերը կարող էին այդպես փոխել գիտակցությունս, այդքան կփոխեին կյանքս, կստիպեին հասկանալ,  վերաիմաստավորել, այդքան խորն զգալ Հայրենիքը: Տխուր է, որ դրանք անցան, բայց և ուրախ եմ, որ եղան իմ կյանքում, որ ես զգացի այդ ամենն ու հիմա կարող եմ կիսվել ձեզ հետ:
	Իսկ ամեն ինչ սկսվեց հուլիսի 16-ին… երբ հավաքեցինք Էրեբունի բիզնես կենտրոնի կոնֆերանս սրահում: Զարմանալի մթնոլորտ էր. և հուզիչ էր և հանգիստ` կարծես տանն ես, բայց յուրահատուկ մի բանի ակնկալիքով: Սրահը լիքն էր երեխաներով: Բոլորս տարբեր երկրներից էինք` Ռուսաստան, Ուկրաինա, Թուրքիա, Սիրիա, Եգիպտոս, Ֆրանսիա, Վրաստան: Եվ հենց այդ պահից հասկացա, զգացի, որ մեզ շատ բան է համախմբում: Հատկապես, երբ մեզ բաժանեցին միանման շապիկներ, ուսապարկեր, բաջեր, իսկապես մեզ զգացինք մեկ միասնական թիմում` «Արի տուն» ծրագրի մասնակիցներ: Ու թեև մենք տարբեր երկրներից էինք և կրում ենք այդ երկրների մտածողության ազդեցությունը` ապրելով նրանց մեջ, և թեկուզ բոլորս ունենք կյանքի տարբեր պատմություններ ու ընթացք,  բայց մի բան հաստատ միացնում ու համախմբում էր մեզ. ՄԵՆՔ ՀԱՅ ԵՆՔ, ներկայացուցիչներն այն Հզոր ազգի, որն ունի ընդհանուր մշակույթ, պատմություն, ավանդույթներ, գեն: Արդյոք խորհրդանշական չէ այն, որ մենք պետք է հանդիպեինք, ընկերանայինք հենց մեր ՏԱՆԸ, մեր ՀԱՅՐԵՆԻՔՈՒՄ:
	Մենք հետաքրքրությամբ թերթում էինք հայաստանյան օրերի մեր ծրագիրը և արդեն անհամբերությամբ սպասում հաջորդ օրվան:
Իսկ հաջորդ օրը մեզ նվիրվեց վառ և անսովոր մի էքսկուրսիա դեպի Էջմիածին, Սարդարապատ և Զվարթնոց: Մեզ բախտ վիճակվեց շոշափել Զվարթնոցի հինավուրց փլատակները, անցնել այն վայրերով, որտեղ կայացել էր Սարդարապատի ահեղ ճակատամարտը, որտեղ որոշվել էր մի ողջ ժողովրդի ճակատագիր… մոմ վառեցինք և աղոթեցինք Սուրբ Էջմիածնում: Երևան հասանք հոգնած… հաճելիորեն հոգնած, բայց արդեն պատրաստ նոր ճամփորդության, էքսկուրսիայի և արկածների:
Իհարկե Հայաստանը զգալու համար բավարար չէ միայն տեսարժան վայրեր, մշակութային և պատմական հուշարձաններ տեսնելը, անհրաժեշտ է բացահայտել ավանդույթները, մշակույթը, արժեքներն ու պատմությունը: Եվ այդ հնարավորությունն ընձեռվեց հայկական ժողովրդական պարերի միջոցով: Չեք կարող պատկերացնել, թե ինչպիսի զգացումներ են համակում, երբ եղբայրներիդ ձեռքերից բռնած զգում ես հայկական պարի ուժը, էներգիան ու տակտը: Մեր պարուսույցը` Կարեն Գևորգյանը, մեզ սովորեցնում էր նոր շարժումներ, իսկ մենք փորձում էինք նրա հետ կրկնել: Չէի ասի, որ բոլոր շարժումները մեզ հեշտ էին տրվում, բայց հենց դրա մեջ էր ամբողջ իմաստը. թիմով հաղթահարել բոլոր դժվարությունները և հասնել նպատակին, իսկ նպատակն իրոք ոգևորիչ էր` մասնակցել «Շանթ» հեռուստատեսության «Ժողովրդական պարեր» հաղորդմանը:
Եվ մենք այդ արեցինք. պարեցինք այնպես, ինչպես կպարեին տարիներով մեկ պարային խմբում աշխատած մարդիկ: Մեզ համար դա փոքր հաղթանակ էր, որին միասին էինք հասել, միասնական թիմով: Այսպիսով, մենք արդեն ունենք ՄԵՐ ՊԱՐ-ը, մեզ համախմբող ուժը, մեր «այցեքարտը»: Եվ արդեն ուր էլ լինեինք հայկական երաժշտություն լսելիս անմիջապես թռչում և պարում ենք մեր պարը: 
Եղանք նաև հայկական դպրոցում: Անկեղծ  ասած, դպրոցի, ուսման մասին (այն էլ ամռանը) միտքը հենց սկզբից ինձ դուր չեկավ: Բայց սա այդ դեպքը չէր, որովհետև  այն  անսովոր դպրոց էր, և մեզ դասավանդվող առարկաներն էլ դասական անվանել չի կարելի: Այն ավելի նման էր ինտերակտիվ զրույց-բանավեճի, երկխոսության, երգի և խաղի: Ժամանակն անցավ արագ, հագեցած և տեղեկատվությամբ լի:  Վստահ եմ, որ դպրոցում ուսումնառելու 10 տարիների ընթացքում հնարավոր չէր լինի յուրացնել այնքան գիտելիքներ` հայ ժողովրդի պատմությունից, մշակույթից ու կրոնից, որքանը մենք ստացանք 15 օրից էլ քիչ ժամանակում և դա նրանից էր, որ մեր իմացությունն ավելանում էր միմյանց հետ զրույցների, երկխոսությունների և բանավեճերի ընթացքում: Ծրագիրը շարունակվում էր և մենք դեռ շատ բան պիտի տեսնեինք: Եվ զարմանալին գիտեք որն է, որ երբ փորձում ես հիշել յուրաքանչյուր օրդ առանձին` չի ստացվում, որովհետև այդ 15 օրերն այնքան բազմազան և հագեցած էին, որ ինչպես մրրիկ անցան մեկ օրում: Ուստի կպատմեմ ավելի վառ իրողությունների մասին:
Խոր Վիրապ: Խոր Վիրապում Սփյուռքի նախարարության աշխատակիցները (մենք նրանց սթաֆ էինք անվանում) երկար չէին կարողանում մեզ ավտոբուս նստեցնել, քանի որ ոչ մեկը չէր ցանկանում հեռանալ,  քանի չէր իջնել այն խուցը, ուր փակված էր եղել Գրիգոր Լուսավորիչը: Չէ  որ մեզնից շատերն առաջին անգամ էր լինում այդ վայրերում և գերադասում էր ամեն ինչ տեսնել փաստացի, քանի որ երկրորդ նման հնարավորություն կարող էր էլ երբեք չընձեռվեր: Բացի այդ, հնագույն ժամանակներ տեղափոխվելով պատմության հետ շփվումն արժեր ամեն ինչ:
Այդ պատճառով էլ ուշացանք Արտաշատի  քաղաքապետարանի պաշտոնական հրավերքից: Նրանք մեզ համար պատրաստել էին մի ամբողջ մշակութային ծրագիր: Մենք բաց երկնքի տակ, մի հրաշագեղ այգում երգում ու պարում էինք տեղի պարի ու երգի խմբերի հետ: Հենց այդ պահին հաստատվեցին հայ ժողովրդի կարևորագույն որակները. հյուրասիրություն, մեծահոգություն, բարեսրտություն, կամեցողություն:
Մի օր էլ այցելեցինք Հայկական բանակ, որի ոգին և ուժը զգացինք դեռ ճանապարհին` Լուսակերտ չհասած: Գնացինք  զինվորական ավտոբուսով` ճանապարհին ձայններս չէինք կտրվում` երգում էինք, պարում, ծիծաղում: Երբ հասանք, մեզ դիմավորեցին հրամանատարները, զինվորականները, լրագրողները, տեսախցիկները: Չկարողացանք թաքցնել մեր հիացմունքն ու զարմանքը: Մեզ ամեն ինչ էր հետաքրքրում` զորանոցը, որտեղ նրանք քնում էին (ի դեպ նման բծախնդիր մաքրության քիչ տեղերում կհանդիպես), դասարանները, որտեղ ստանում էին իրենց  ռազմական գիտելիքները: Մենք նույնիսկ ականատեսը եղանք պահակակետի հերթափոխին: Իսկ հրամանատարը հաճույքով մեզ պատմում, ցույց էր տալիս, պատասխանում էր մեր անթիվ-անհամար հարցերին: Բայց դա միայն սկիզբն էր դեպի բանակ մեր հետաքրքրաշարժ ճամփորդության: Ամենահետաքրքիրը սկսվեց, երբ մեզ ներկայացրեցին ռազմական տեխնիկան: Այստեղ մենք արդեն չկարողացանք մեզ զսպել, որպեսզի տանկ չնստենք կամ գեներալի հետ չղեկավարենք շքերթը, ողջույն տալ և հետևել զինվորների քայլքին: Շքերթից հետո բոլորը ցանկանում էին լուսանկարվել այդքան շատ զինվորների հետ: Կարծում եմ զինվորները պակաս  ոգևորված չէին: Նրանք սիրով լուսանկարվում էին մեզ հետ, թույլ էին տալիս փորձել իրենց գլխարկները, անգամ վստահում էին իրենց զենքը: Ավարտին մեզ ճանապարհեցին նվագախմբի երաժշտության ներքո: Մենք հպարտ ենք այն երիտասարդ տղաներով, ովքեր պաշտպանում են մեր Հայրենիքը, և մենք հանգիստ ենք, որ մեր Հայրենիքը հուսալի ձեռքերում է:
Ճիշտ են ասում. Երևանը քաղաք-թանգարան է. և մենք դրանում համոզվեցինք` լինելով Մատենադարանում, Արվեստի ազգային թանգարանում, Հ.Թումանյանի և Ս.Փարաջանովի տուն-թանգարաններում: Անգամ այն ռեստորանը, որտեղ ճաշեցինք, նման էր թանգարանի:
Հիշում եմ այն օրը, երբ եղանք Ծիծեռնակաբերդում: Ցավ… և թախիծ… մենք լուռ էինք… լալիս էինք…, ընկղմվել էինք երաժշտություն մեջ, երաժշտություն, որը ներծծված էր մեր ժողովրդի ցավով ու տառապանքով: Ես նայում էի Եգիպտոսից, Թուրքիայից, Սիրիայից եկած երեխաներին, որոնց նախնիներն այդ դաժան ցեղասպանության զոհերից էին: Բայց եթե մենք կանք, ուրեմն նրանց հիշատակը միշտ վառ կմնա, ինչպես այն հավերժական կրակը` Մեծ Եղեռնի զոհերի հիշատակը հավերժացնող հուշարձանի ներսում: Եթե Հայրենիքը կարողացավ համախմբել մեզ, ուրեմ վստահ եղեք, որ մենք չենք հանդուրժի այն իրադարձությունների կրկնությունը և կպնդենք ցեղասպանության ճանաչումը:
Դիտում եմ լուսանկարները. իմ «վկաներն» այդ զգայացունց օրերի, հետաքրքիր վայրերի, անմոռանալի հանդիպումների: Ահա այն նկարը, որտեղ մենք թռվռում էինք Արարատ լեռան ֆոնին, իսկ այն այնքան մոտ էր, որ թվում էր... մի քիչ էլ... ու կկարողանանք դիպչել նրան: Իսկ այս նկարում մենք արդեն բարձրացել ենք Սևանա կղզի և հիանում ենք Սևանա լճի գեղեցիկ տեսարանով: Այստեղ մենք արդեն ձիարշավարանում ենք… և ինչքան շատ են ավտոբուսից արված լուսանկարները...: Հա, ավտոբուսը դարձել էր մեր երկրորդ տունը, ուր մենք երգում էինք, պարում, քնում ու խաղում էինք: Մենք նույնիսկ անվանափոխել էինք այն` «Դիսկո բուս», իսկ ժամանակի ընթացքում նաև «օրհներգ» ունեցանք: Հիմա հասկանում եմ, որ թերևս հենց ավտոբուսում էլ ծնունդ առավ մեր ընկերությունը և այն իրականում միացրեց մեզ:
Իսկ հանդիպումները հայտնի մարզիկներ` Արթուր Աբրահամի,Վիկ Դարչինյանի, երաժիշտ` Արա Գևորգյանի, նկարիչ` Նիկոլայ Աղաբաբյանի, ԵՊՀ-ի ռեկտորի և շատ ուրիշ նշանավոր գործիչների հետ (ովքեր իրենց ազգանվեր գործունեությամբ մեզ էլ էին տրամադրում նման խիզախումների), պարզապես անմոռանալի էին:
Վերջին օր: Ահա և եկավ վերջին օրը…ամենաանկանխատեսելին: Մտքովս անգամ չէր անցնի, որ երբևէ կկարողանամ մոտիկից տեսնել ՀՀ նախագահին, դեռ հետն էլ «Քոչարի» պարել: Իսկ դա եղավ Սևանում. մենք նստել էինք խոտերի վրա, կենտրոնում վառվում էր խառույկը, մեր գլխավերևում ճախրում էին ճայերը, հետևում գեղատեսիլ լճի կապուտակ ջրերն էին, ամեն ինչ, ինչպես պիոներական ճամբարում` միայն բազմաթիվ տեսախցիկներն ու լրագրողներն էին...: Եվ հանկարծ տեսանք, թե ինչպես են մեր խառույկին մոտենում  Սերժ Սարգսյանն ու ՀՀ սփյուռքի նախարար` Հրանուշ Հակոբյանը: Միթե նրանք կմիանան մեր հրաժեշտի երեկոյին: Դա անհավատալի էր… բոլորս նստել էինք խառույկի շուրջ և նրանց հետ այնքան անկաշկանդ ու թեթև էինք զրուցում: Սերժ Սարգսյանը հետաքրքրվում էր ծրագրի և, Հայաստանի մասին մեր տպավորություններով: Մենք էլ տալիս էինք մեզ հետաքրքրող հարցերը: Իսկ հանդիպման վերջում Սերժ Սարգսյանն անգամ հագավ «Արի տուն» ծրագրի տարբերանշանով մեր շապիկներից և գլխարկից:
Ուզում էինք, որ օրը չվերջանա: Հիշում եմ, երբ արդեն վերադարձել էինք Երևան, երկար ժամանակ կանգնել էինք ավտոբուսների կողքին` շապիկների վրա մակագրություններ էինք անում, մաղթանքներ ու տվյալներ փոխանակում: Չէինք ուզում հրաժեշտ տալ ու հեռանալ: Մենք երջանիկ էինք և խոստացանք  չկորցնել իրար և նորից հանդիպել Հայրենիքում:
Անցել է 2 ամիս, մենք բոլորս վերադարձանք..., վերադարձանք այն երկրները, որտեղից եկել էինք… մենք հեռացել էինք տնից, բայց հիշողություններն այդ անհավանական, մի քիչ խելառ, վառ, հետաքրքիր և ճանաչողական օրերի մասին ընդմիշտ կմնան: Եվ մեր ողջ կյանքով մենք կտանենք այն սերը, բարեկամությունն ու անմոռանալի տպավորությունները, որոնք մեզ պարգևեց այս ծրագիրը: 
Մենք արդեն պատմություն ենք, մենք «Արի տուն» ծրագրի առաջին մասնակիցներն ենք և ուզում ենք, որ այն դառնա ավանդական և Հայրենիքը տեսնելու հնարավորություն ընձեռի Սփյուռքի շատ երեխաների, որպեսզի նրանք էլ բացահայտեն իրենց ազգային-մշակութային ինքնությունը, ամրապնդեն իրենց կապը պատմական Հայրենիքի հետ, գիտակցեն իրենց ինքնությունը:
Մեզ վրա դրված է պատասխանատու առաքելություն. մենք բոլորս այժմ Հայաստանի դեսպաններն ենք այն երկրներում, որտեղ ապրում ենք: Այժմ մենք ենք մեր գործունեությամբ և արարքներով բարձր պահելու մեր երկրի հեղինակությունը:
Դուք կրակ վառեցիք մեր սրտերում: Դուք ոգեշնչեցիք մեզ նորից վերադառնալ: Դուք նվիրեցիք մեզ մեր Հայրենիքը տեսնելու հնարավորություն, այն ճանաչելու, զգալու, առնչվելու նրա պատմությանը, մշակույթին, ավանդույթներին և պարզապես ճանաչելու և ավելի սիրելու: Դուք  միավորեցիք և համախմբեցիք մեզ: Դուք նվիրեցիք մեզ կյանքում ամենաթանկը, ամենակարևորը` ԲԱՐԵԿԱՄՈՒԹՅՈՒՆը, որը կպահպանենք հավերժ:
Թեև հեռու ենք իրարից, սակայն շարունակում ենք շփվել, միմյանց նամակներ ենք գրում, մտածում ենք համատեղ ծրագրերի և պլանների մասին: Մենք ապացուցեցինք, որ երիտասարդության միջև չկան սահմաններ և հենց Հայրենիքում ջախջախվեցին բոլոր պատնեշները, երբ բոլորս մեկ ամբողջություն էինք:
Այժմ մենք գիտենք, որ Հայրենիքում մենք տուն ունենք, որտեղ մեզ բոլորը սպասում են և միշտ կընդունեն. դա  ՀՀ սփյուռքի նախարարությունն է: Մենք անպայման կվերադառնանք, բայց դա արդեն ուրիշ պատմություն կլինի …

Լիլիա  Սարդարյան
ՈՒկրաինա, Կիև

